
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

1368-сонли гувоҳнома билан давлат 

масъулияти чекланган жамият. 

Kirish. Mamlakatimizda oʻquvchilarning chet tillarni mukammal oʻrganishlari, barcha 

sohalarda chet tilini bilgan holda oʻzlarini namoyon eta olishlari uchun zarur shart-sharoit 

yaratib berish, ularning xorijiy tilda ogʻzaki va yozma nutqlarini rivojlantirish muammolari 

ilgari surilmoqda. Taʼlim oluvchilarning chet tilida fikr yuritish, erkin nutqni amalga oshira 

olish qobiliyatlarini rivojlantirish, intellektual faoliyatini amalga oshirish, ularning 

tayyorgarligini baholash borasida YUNESKO, YUNISEF, Yevropa Universitetlari 

Assotsiyatsiyasi, Oliy Taʼlim Sifatini Taʼminlash Yevropa Tarmogʻi kabi tashkilotlar bilan 

hamkorlik ishlari olib borilmoqda. Amalga oshirilayotgan islohotlar, davlatimizning tashqi 

siyosatidagi oʻzgarishlari xalqaro aloqalarning kengayishiga xizmat qildi, natijada, yuksak 

bilimga ega kadrlarga boʻlgan ehtiyoj ortdi. Mamlakatimizda til savodxonligi oshirilishining 

yetakchi yoʻnalishlarini belgilab beruvchi meʼyoriy hujjatlarda oʻz aksini topdi [1]. Shuningdek, 

jamiyatimizda turli madaniyatlarning oʻzaro taʼsiri, ularning muloqoti va oʻzaro boyishi uchun 

nutqiy faoliyat alohida ahamiyat kasb etadi. Bu masalaning umumiy tendensiyalarida yosh 

avlodda chet tiliga, xususan ingliz tiliga oid malakalarning shakllanishida katta ahamiyat kasb 

etdi.  

Bugungi kunga kelib taʼlim oluvchilarning nafaqat chuqur bilimga ega boʻlishlari, balki 

koʻnikma malakalarini puxta egallash orqali kommunikativ kompetensiyani rivojlantirishlari 

davr talabiga aylandi. Professional taʼlim, ayniqsa akademik litsey bitiruvchilarini, yaʼni boʻlajak 

mutaxassislarni tayyorlash bosqichida dasturni isloh qilishda Yevropa Kengashining “Chet 

tillarni egallash umumyevropa kompetensiyalari: oʻrganish, oʻqitish va baholash” toʻgʻrisidagi 

umumeʼtirof etilgan xalqaro meʼyorlari (CEFR– Common European Framework of Referance) 

ni tadbiq etish bilan birga Oʻzbekiston Respublikasining uzluksiz taʼlim tizimida chet tillarni 

oʻrganishga qoʻyiladigan talablar, oʻzlashtirish darajasini baholash qoidalari ishlab chiqildi [1]. 

Unda chet tilini oʻqitishga ixtisoslashmagan taʼlim yoʻnalishlari bitiruvchilari professional 

taʼlimdagi oʻqish faoliyatida taʼlim nihoyasida B1 darajani oʻzlashtirishlari talab qilib qoʻyilar 

ekan, malaka talablarida tilga ixtisoslashmagan taʼlim muassasasi oʻquvchilarining kasbiy 

tayyorgarliklari bilim, malaka va koʻnikmalariga beriladigan talablar ham oʻzgardi. Zero, 

Oʻzbekiston Respublikasi Prezidentining 2022-yil 28-yanvardagi “Yangi Oʻzbekistonning 

Taraqqiyot strategiyasi toʻgʻrisida” gi Farmonining qabul qilinishi, uzluksiz taʼlimning har bir 

bosqichini isloh qilish, yoshlarning tahsil olishi uchun barcha zamonaviy imkoniyatlarni 

yaratish, xalqaro standartlarga mos taʼlim tizimini tashkil qilish, yangicha yondashuvlar, chet el 

andozalari asosida darslarni samarali tashkil etish orqali yosh avlodni yetuk mutaxassis qilib 

oʻstirish jamiyatimizning asosiy poydevori ekanligi taʼkidlab oʻtildi [2]. Natijada, 

oʻquvchilarning xorijiy tilda tafakkur qilish, fikr yuritish, erkin nutqni soʻzlay olish 

qobiliyatlarini rivojlantirish, intellektual salohiyatini shakllantirish, ularning tayyorgarligini 

baholash kabi masalalar ilgari surildi. Bu masalalar oʻquvchilarning nafaqat ijodiy balki nutqiy 

qobiliyatlarini oshirishga xizmat qilmoqda. Yana bir narsani taʼkidlab oʻtish zarurki, 

professional taʼlim faoliyatini tashkil etish jarayonida iqtidorli oʻquvchilarni aniqlash va 

ularning iqtidorlarini yanada takomillashtirish masalasi koʻrib chiqildi. Natijada, Oʻzbekiston 

Respublikasi Prezidenti tomonidan 2020-yil 3-dekabr kuni qabul qilingan “Iqtidorli yoshlarni 

saralab olish tizimi va akademik litseylar faoliyatini takomillashtirish chora tadbirlari 

toʻgʻrisida” gi qaror oʻsib kelayotgan yosh avlodning ilm-fanga boʻlgan qiziqishlarini 

rivojlantirish borasidagi islohotlarni tizimli amalga oshirishni maqsad qilib qoʻydi [3]. Qarorda 

professional taʼlimda ingliz tilidan kompetentli yoshlarni tayyorlash uchun oʻqitishni tashkil 

qilishning shakl va usullariga 4 ta talablar qoʻyildi: 

Oʻqitishni tashkil qilishning shakl va usullari taʼlim mazmunini oʻquvchi tomonidan 

oʻzlashtirib olishga, barkamol avlodni tarbiyalash, milliy istiqlol gʻoyalarini yoshlar ongiga 

singdirish vazifalariga yordam berish. 

Oʻquvchi tomonidan fan asoslarini puxta oʻzlashtirishning ongli ravishda oʻzlashtirgan 

bilimlarni amaliyotda qoʻllay olishlari uchun tegishli bilim, koʻnikma va malakalar bilan 

qurollantirishga yordam berish. 

Oʻqitishni tashkil qilishning shakl va usullari oʻquvchilarning yosh xususiyatlariga mos 

boʻlishi, oʻquv fanlarining oʻziga xos xususiyatlarni hisobga olib tanlanishi va xilma xil boʻlishi. 

Oʻqitishni tashkil qilishning shakl va usullari oʻquvchilarning mustaqil fikrlash faolligini 

oshirishi, ularda ilmiy dunyoqarash, iymon-eʼtiqod, maʼnaviy-axloqiy sifatlarni tarkib toptirish. 

Qoʻyilgan talablar asosida, xorij andozalarini tahlil qilgan holda, yurtimizda xorijiy tilni 

oʻqitishda kompetensiyaviy yondashuvni taʼlimning har bir bosqichiga, ayniqsa, professional 

taʼlimda joriy etish maqsad qilib qoʻyildi, chunki ingliz tilining toʻrtta aspektini muvaffaqiyatli 

oʻrganishda kommunikativ kompetensiyani oʻrni beqiyosdir, kommunikativ 

kompetensiyasining mavjud boʻlishi oʻquvchining biror bir maʼlumotni yetkazish 

samaradorligi, boy lugʻat zaxirasi, nutq madaniyati, til vositalarini oʻz oʻrnida toʻgʻri 

tanlanganligini belgilashi, shuningdek boshqa insonlar bilan muloqot jarayonida oʻz shaxsiy 

maʼnaviy-axloqiy holatini tartibga solishni boshqarish mahoratini belgilaydi, biroq professional 

taʼlim yoʻnalishlarida ingliz tili darslari innovatsion pedagogik texnologiyalar orqali xalqaro 

standartlarga mos tarzda oʻqitilishi va oʻquvchilarning kommunikativ kompetensiyasini 

rivojlantirish masalasi toʻliq oʻrganilmaganligi aniqlandi. 

Adabiyotlar tahlili va metodologiya. Oʻquvchilar ingliz tilini amalda erkin muloqot 

orqali tez va puxta egallay olishlari uchun imkoniyat yaratib beradigan darslarni 

tashkillashtirish va shu orqali ularning kommunikativ kompetensiyasini takomillashtirish 

zarur. Oʻquvchilarning kommunikativ kompetensiyasining rivojlanishi turli xil vaziyatlarda 

ham ular vaziyatga mos nima? ni, qanday qilib? va qachon? gapirish qobiliyatiga ega boʻlishi 

hamda ingliz tilida fikr-mulohazalarni ravon, yaxlit va mantiqan izchil bayon qilish mahorati 

boʻlib, bunda muloqot tilining ifodali hamda aniq muloqot boʻyicha sheriklarning faolligining 

har qanday turini tushunish va mos ravishda javob qaytarish layoqatini shakllantirishda 

namoyon boʻladi [4; 23-bet]. Natijada, oʻquvchilar chet tilida asosan, ingliz tilida muvaffaqiyatli 

muloqotni amalga oshirishlari uchun lingvistik va nutqiy kompetensiyaning komponentlarini 

eklektik tarzda egallab borishlari uchun zamonaviy gadjetlarning mavjud boʻlishi, ularning 

ingliz tilini faqat dars jarayonida emas, darsdan tashqarida ham turli xil manbalar yordamida 

oʻrganishlari uchun sharoitlar yaratadi. Manbalar ichida autentik materiallar oʻquvchilarning 

nutqiy qobiliyatlarini hamda real hayotiy vaziyatlar asosida ularning kommunikativ 

kompetensiyasini rivojlantirishda muhim oʻrin egallaydi. Autentik materiallar yordamida 

yaxshi ingliz muhitini yaratish va u orqali oʻquvchilarni mustaqil tarzda ishlashga undash, 

yaxshi natijalarga erishish va oʻquvchilar nafaqat darslarda doʻstlari bilan muloqot qilishlariga 

balki, darsdan tashqarida ham oila aʼzolari, yaqinlari bilan ham muloqot qilishiga zamin 

yaratadi. Bu materiallar oʻquvchilarning ehtiyoji, qiziqishi va bilim darajasiga qarab tanlanadi. 

Natijada, oʻquvchilarning til oʻrganishga boʻlgan motivatsiyasi kuchayadi. Motivatsiya oshgan 

sari ularning darsdagi qatnashishlari ham shubhasiz, jadallashib boradi. Bir qancha olimlar 

autentik materiallardan foydalanib oʻquvchilarning muloqotini samarali rivojlantirish boʻyicha 

izlanishlar olib borishgan.  

Tadqiqotchi olim Huang autentik materiallar ingliz tili darslarida oʻrgangan til bilan 

hayotda foydalanadigan til oʻrtasidagi farqlarni kamaytirish uchun ishlatilishini taʼkidlaydi. 

Boshqa bir izlanuvchi olim Berns & Ericksonning aytishicha, bu materiallar tilni oʻqitish 

maqsadida emas, xuddi inglizlar kabi kundalik hayotda uni qanday qoʻllashni oʻrgatish uchun 

ishlatiladi. Autentik materiallar oʻquvchilarning hayotiga taalluqliligi uchun ular berilgan 

topshiriqlarni diqqat bilan bajaradi, turli xil vaziyatlarda tilni egallayotganligi kundalik hayotda 

undan qiyinchiliksiz foydalanishiga olib keladi [5; 1-10 betlar].  

Ingliz tili darslarida qoʻllaniladigan autentik materiallar quyidagicha tasniflanadi: 

1. Tinglab tushunish materiallari: radio eshittirishlar, qoʻshiqlar, audiolar, 

podkastlar; 

2. Vizual materiallari: telekoʻrsatuvlar, televizion dasturlar, televizion reklamalar, 

kinolar, multfilmlar, tasvirlar; 

3. Bosma materiallar: jurnallar, gazetalar, plakatlar, xaritalar, broshyuralar, varaqalar, 

risolalar, reklamalar, hikoya kitoblari, taklifnomalar, menyular, markalar, avtobus yoki poyezd 

jadvallari, retseptlar, biletlar; 

4. Realiya yoki haqiqiy buyumlar: qogʻirchoqlar, uyali aloqa vositalari, valyutalar [6; 

225-234 betlar]. 

Hamma turdagi keltirilgan autentik materiallar oʻquvchilarning maqsadlari, ehtiyojlari 

va samarali muloqot qilish tabiatini oʻzida mujassamlashtirgan. Bular oʻquvchilarning real 

hayotda ingliz tilida olib borayotgan suhbatlaridagi kamchiliklarni bartaraf etishga, 

kommunikativ qobiliyatlarini rivojlantirishga yordam beradi. Oʻquvchilarning ilhomlanishi va 

yutuqlarga erishishi oʻqituvchiga ham bogʻliq boʻlib, oʻqituvchi oʻquvchilarning tilni 

oʻrganishlari uchun mos materiallar tanlab, darsda foydalanishga masʼul shaxsdir. Darslarda 

oʻqituvchilar uchun oʻquvchilarning ogʻzaki nutqini rivojlantirish mushkul vazifalardan biri 

hisoblanadi, chunki oʻquvchilar muloqot paytida xato qilishdan qoʻrqib, nutqlari aniq va ravon 

emasligidan oʻzlariga ishonmaydilar. Bunday holatda autentik materiallar haqiqatdan ham 

oʻquvchilarning nutqini rivojlantirishga imkon beradi [7; 7-bet]. Hayotiy voqealarga asoslangan 

turli xil topshiriqlarni misol uchun: rolli oʻyinlar, intervyu, hikoya soʻzlab berish, muhokamani 

amalga oshirishda oʻquvchilar juft yoki guruh boʻlib ishlab, hatto, uyalgan oʻquvchilar ham faol 

qatnashishga harakat qiladi.  

Hozirgi kunda ingliz tili darslarida autentik materiallar asosida tuzilgan topshiriqlar 

ichida oʻquvchilarning muloqotini rivojlantirish uchun eng foydali topshiriqlardan biri 

muhokama (discussion) hisoblanadi, chunki bunda til koʻp amaliyot qilish orqali ilmiy va 

ilmiy boʻlmagan kontekstlarda oʻrganiladi. Oʻquvchilar turli xil mavzularda oʻzlarining fikrlari, 

qiziqishlari, tajribalaridan kelib chiqib muhokamada qatnashadi. Muhokamaning birinchi 

bosqichi hisobot berish bosqichi boʻlib, unda oʻquvchilar fikrlarini toʻliq bayon qilishi kerak va 

bu jarayonida oʻquvchilar qanday qilib nutqni boshlash, suhbatdoshiga navbat berish, oʻz 

fikrlarini yetkazib berish, mavzuning har tomonlama sharhlashni oʻrganadi. Bundan tashqari, 

munozarada tinglangan yangi maʼlumotlar va gʻoyalar oʻquvchilarning dunyoqarashini 

oʻstiradi. Muvaffaqiyatli munozara olib borish uchun kamida 2 ta talab qoʻyiladi:1) 

qatnashuvchilarning faol qatnashishi, imkon qadar oʻquvchilarning koʻproq soʻzlashi; 2) yuqori 

darajadagi motivatsiya. Bular muhokama olib borish uchun eng birlamchi talablar boʻlib, 

bulardan tashqari, muhokamaga mavzu berilgandan soʻng oʻquvchilarga tayyorlanishga vaqt 

berilishi, mavzu haqida umumiy tasavvurga ega boʻlishlari uchun maʼlumotlar, rasm yoki 

tasvirlar oʻqituvchi tomonidan taqdim etilishi kerak. Masalan: Muhokama uchun “Nima uchun 

hayvonlar xavf ostida” (Why are Animals in Danger) mavzusi tashlanadi. Muhokamani 

boshlashdan oldin oʻquvchilarga gazetadan bir maqola beriladi. Oʻquvchilar bu autentik matnni 

oʻqib maʼlumot oladi. Keyin mavzuga doir qisqa daqiqali video lavhani koʻrib uni matn mazmuni 

bilan solishtiradi. Bu orqali oʻquvchilar maʼlumotlar bilan qurollanib muhokamaning asosiy 

yaʼni hisobot bosqichiga tayyorlanadi. Natijada, tayyorlangan oʻquvchilarning muhokamasi 

mazmunli, aniq va maʼlumotga boy boʻlib, oʻquvchilarning muloqotini tushunarli va mantiqiy 

boʻlishiga erishiladi. Darslarda muhokamalardan foydalanishda quyidagilarni hisobga olish 

zarur: 

– oʻquvchilarni tayyorlamoq. Oʻquvchilarga mavzuga va til shakllariga oid 

maʼlumotlar berib, ular nima ? ni va qanday ? gapirishga tayyorlanadi; 

– tanlovlarni taklif qilmoq. Bir qancha mavzular berib, oʻquvchilarni tanlashiga izn 

beriladi. Ular uchun qiyin boʻlgan mavularni tanlamaslik kerak, chunki lingvistik 

kompetensiyaga ega boʻlmagan oʻquvchilar qatnasha olmasligi mumkin; 

– maqsad va natija qoʻymoq. Bu guruh yoki yakka tartibdagi ish ekanligini va 

oʻquvchilarning kommunikativ qobiliyatini rivojlanishiga qay tarzda? yordam berishini 

belgilab beradi; 

– butun sinf muhokamasini tashkillashtirishdan koʻra kichik guruhlarda munozara 

olib bormoq. Katta guruhlarda hamma oʻquvchilarning qatnashishi murakkabdir, shuning 

uchun kichik guruhlar hamma oʻquvchilarni band qilishga imkon beradi; 

– vaqt belgilamoq. Har bir qatnashuvchi uchun aniq vaqt belgilab, agar u mavzudan 

chiqib gapirsa berilgan vaqt tugashiga qadar uni toʻxtatib, boshqasiga navbat beriladi; 

– oʻquvchilarni oʻz xohishiga qarab qatnashishiga imkon bermoq. Har bir 

qatnashuvchini erkin his qilishi uchun qulayliklar yaratiladi; 

– lingvistik bosqichni amalga oshirmoq. Muhokama tugagandan keyin, oʻqituvchi har 

bir oʻquvchining grammatik, talaffuz, leksik xatolari haqida fikr-mulohaza bildiradi (feedback) 

va maslahatlar beradi. 

Oʻquvchilarning darslarda koʻp muhokamalarni qilishi orqali ularning nutqlarini 

ravonlashishiga va oʻz fikrlarini guruh ichida tortinmay ifoda etishiga, koʻp maʼlumotlar 

yordamida dunyoqarashlarining oʻsishiga erishiladi. 

Turli xil vaziyatlarda samarali muloqotni rivojlantirishda rolli oʻyinlar (role-plays) 

ning oʻrni beqiyosdir. Oʻquvchilar xuddi haqiqiy vaziyatda boʻlgandek harakatlanadilar [8; 190 

bet]. Oʻquvchilarga odatda rollari haqida yaʼni kim ular? va ular nima? ni oʻynashi haqida 

kartochkalar beriladi. Ular oʻzlari xohlagandek erkin rol ijro etishi mumkin. Rolli oʻyinlarni ijro 

etish 3 bosqichdan iborat boʻlib 1-bosqichida oʻquvchilarga zarur maʼlumotlar beriladi, 2-

bosqichida ular rol ijro etadi, 3-bosqichida muhokama boʻladi. Misol uchun: “Doʻstingizni 

kechki ovqatga taklif qiling” (Invite a Friend to Dinner) mavzusi ostida rolli oʻyin senariysi 

taqdim etiladi: Juftlikda 10 nafargacha oʻquvchilardan iborat guruhlar uchun. 

Rollar: Mike/Sally Crocker and Chris/Pam Overton, Claire Dennis and Peter North, 

Neil/Diana Brown and Paul/Sara Evans va hokazo. 

1. Bu sahna asarida oʻquvchilar juft-juft boʻlib ishlaydi. Bir oʻquvchi boshqasiga 

qoʻngʻiroq qiladi va uni kechki ovqatga, ziyofatga taklif qiladi. Tinglayotgan oʻquvchi 

kundaligiga qarab taklif qilingan vaqt uning boʻsh vaqtiga toʻgʻri kelishini tekshirib koʻradi. Har 

bir oʻquvchiga roli haqida kartochka beriladi. Ular shu tariqa rol oʻynashga tayyorlanadi. 

2. Juftlik tayyor boʻlgach, ular qarama-qarshi oʻtirib rol ijro etadi. Mavzuga doir 

suhbatlaridan tashqari boshqa qiziqtirgan narsalari haqida ham soʻrashi mumkin. (Yoʻriqnoma 

bilan birga oʻquvchilarga kerakli iboralar ham taqdim etiladi). Rol kartochkalarida namunalar 

taqdim etiladi. Rolli oʻyinlar oʻquvchilardan rollariga mos tildan foydalanishni, oʻz hissiyotlarini 

ifoda etishni va suhbatdoshiga nisbatan xushmuomala boʻlishni talab qiladi . Rolli oʻyinlar 

oʻquvchilarning sinfdan tashqarida duch kelishi mumkin boʻlgan vaziyatlarda harakatlanishini 

taqozo etadi. Rollar til funksiyalardan keng foydalangan holda taqlid qilish orqali ijro etiladi. 

Oʻquvchilarning kommunikativ kompetensiyasining hamma komponentlarini eklektik tarzda 

rivojlantirishda rolli oʻyinlarning hissasi kattadir. Bunday topshiriqlar oʻquvchilarga zavq 

bagʻishlaydi. Oʻquvchilar rolli oʻyinlarni ijro etishlari uchun quyidagilarga rioya qiladi: 

– diqqat bilan tayyorlanmoq (vaziyat tasvirlab berilib, topshiriq tanishtiriladi va har bir 

oʻquvchining tushunganligiga ishonch hosil qilinadi); 

– maqsad va natijani belgilamoq (oʻquvchilar nima? ni va qanday? koʻrsatishni aniq biladi 

va shunga qarab tayyorlanadi); 

– kichik guruhlarda tashkil qilmoq (bu oʻziga ishonmagan oʻquvchilarga ham rol oʻynab 

ishonchi oshishiga yordam beradi). 

– tayyorlanish uchun vaqt bermoq ( yakka tartibda fikrlarini jamlab olib ifoda etishga 

imkon beriladi); 

– oʻquvchilar rol ijro etayotgan paytda oʻqituvchi ular qilayotgan xatoni toʻgʻrilamasligi 

kerak (aks holda ular oʻz fikrlarini yoʻqotib qoʻyishlari mumkin); 

– rolli oʻyin yakunlanishi (oʻquvchilarning lingvistik va nutqiy kamchiliklari sanab oʻtiladi 

va ularni bartaraf qilish uchun kerakli maslahatlar beriladi ). 

Rolli oʻyinlar orqali oʻquvchilar xijolat boʻlmay, xato qilishdan qoʻrqmay muloqot 

qilishni, sinfda doʻstlari bilan darsdan tashqarida oila aʼzolari, qarindoshlar va jamiyatdagi 

boshqa insonlar bilan osongina muloqotni amalga oshirishni, oʻz fikrlarini teran ifodalash 

uchun tildan qanday foydalanishni oʻrganadi.  

Autentik materiallar oʻquvchilarning kommunikativ kompetensiyasining hamma 

komponentlarini rivojlantirishda qoʻllanilib, ular ichida oʻqish qobiliyatini rivojlantirishga ham 

oʻz taʼsirini koʻrsatmay qolmaydi. Izlanuvchi olim Berardoning fikricha, autentik materiallar 

oʻquvchilarning oʻqish qobiliyatini yangi soʻz va iboralarni tanishtirish orqali rivojlantiradi [9; 

60-69 betlar]. Shuningdek, autentik oʻqish materiallarining tili murakkabroq boʻlib, 

oʻquvchilarning chuqurroq bilim olishiga va tilni egallashiga moʻljallangandir. Boshqa Crossley, 

McCarthy, Louwerse va McNamaralarning taʼkidlashicha, darslarda ishlatiladigan 

soddalashtirilgan matnlarning sintaktik tuzilishi autentik oʻqish materiallariga qaraganda 

murakkabroq boʻlib, oʻquvchilarga oʻqish jarayonida qiyinlik qiladi va ular oʻqishni xohlamaydi 

[10; 15-30 betlar]. Autentik oʻqish materiallarida esa yaʼni gazeta, jurnal, broshyuralarda 

hayotiy voqealar va yangiliklarning berib borilishi oʻquvchilarni ruhlantirib oʻqishga undaydi. 

Darslarda ingliz tilida reklama tarzida berilgan haqiqiy maʼlumotlarni autentik materiallarda 

yaʼni gazeta, jurnal, broshyura, risola va flayerni qoʻllab tilni sodda usulda oʻrgatishi mumkin. 

Oʻqituvchi oʻquvchilarni qiziqtirish uchun muzeylar, banklar, kutubxonalar, sayohat agentligi 

haqidagi turli xil maʼlumotlarni autentik manbalardan olib darslarda taqdim etadi yoki 

oʻzlaridan olib kelishni soʻraydi, keyin oʻquvchilarning xohishlariga qarab, ulardan birini tanlab, 

bir qancha rolli oʻyinlarni, munozaralarni, taqdimot qilishi taklif qiladi. Jumladan, ingliz tilini 

oʻrganayotgan oʻquvchilar xorijiy mamlakatlarga koʻp qiziqishlari sababli, oʻqituvchilar 

darslarga turli xil sayohat broshyuralarini olib kelib, oʻquvchilardan sayohat manzillari haqida 

suhbatlashishini yoki aniq bir manzilni tanlab nimaga bu manzilni tanlaganliklari haqida 

fikrlarini qisqacha yozib, keyin bayon qilishini aytadi. Masalan: Besh kunlik Avstraliyaga 

sayohat (A five-day trip to Australia) nomli broshyura bir guruhga berilib, berilgan maʼlumotlar 

asosida besh kun turli xil joylarga tashrif buyurib bu davlatning diqqatga sazovor maskanlari, 

ovqati, transport tizimi, valyutasi, urf-odatlari va hayot tarzi haqida boshqa guruhlarga gapirib 

berishini yoki rolli oʻyinlar orqali koʻrsatib berishini soʻraydi. Bu kabi topshiriqlar yordamida 

oʻquvchilar ingliz tilida soʻzlovchi mamlakatlarning madaniyatini ham oʻrganishga muyassar 

boʻladi. Oʻquvchilar guruh boʻlib berilgan vaqt davomida tayyorlanib, topshiriqni bajaradi. 

Oʻquvchilar ularni tahlil qilib boʻlgach, oʻqituvchi ularni tushunganligiga ishonch hosil qilish 

uchun darsning kirish qismida poll oʻtkazishi yoki savol-javob qilishi mumkin. Bu kabi 

broshyuralar oʻquvchilarning til qobiliyatlarini rivojlantirish orqali ularning kasbiy 

kompetensiyasini shakllantirishga yoʻnaltirilgan. Shuningdek, turli xil mavzulardagi 

podkastlardan darslarda foydalanish oʻquvchilarning ingliz tilida soʻzlovchi mamlakatlarning 

shevalarini tushunib, eshitish, muloqot qilish qobiliyatlarini rivojlantiradi, dunyoqarashini 

kengaytiradi, ular kundalik hayotda keng qoʻllaniladigan soʻz, iboralarni oʻrganadi. Darslarda 

oʻqituvchi podcasting English.com. manzilidan turli xil podkastlarni olib oʻquvchilarga 

eshittiradi va ular asosida topshiriqlar bajariladi, savol-javob qilinadi, muzokaralar olib 

boriladi, oʻquvchilar oʻzaro fikr almashib tushunmagan joylarini toʻldiradi. Eshitish orqali 

oʻrganishga qiziqmaydigan oʻquvchilar uchun podkastlarni video shaklida yaʼni vodkast qilib 

koʻrishi, tahlil qilishi mumkin. Autentik video, podkast, vodkastlar oʻquvchilarning ingliz tilini 

oʻrganishga ruhlantiradi, ular dars jarayonida zerikmay har xil turdagi topshiriqlarni bajarib, 

kommunikativ kompetensiyaning komponentlarini egallab boradi.  

Koʻrinadiki, autentik materiallar lingvistik va nutqiy kompetensiyani uygʻunlashtirib 

qoʻllashga va bu orqali oʻquvchilarning kommunikativ kompetensiyasining takomillashtirishga 

imkoniyat yaratadi.  

Muhokama. Tadqiqot ishimiz jarayonida professional taʼlimning aniq fanlar 

yoʻnalishida ingliz tili mashgʻulotlarida autentik materiallardan oʻquvchilarning kommunikativ 

kompetensiyasining hamma komponentlarini eklektik tarzda yaʼni bir-biridan ajratmagan 

holda foydalanish samarali natijalar berishini guvohi boʻldik va ingliz tilida ulardagi oʻz 

fikrlarini namoyon qilishda toʻsiq boʻladigan ikki omil: oʻziga ishonchsizlik va muloqot 

qilishdan qoʻrquv hissi bartaraf etildi. Agar oʻquvchilar yangi bilimni hayotga bogʻlab 

oʻrgansalar 80%, amaliyotda ularni qoʻllaganda esa 90% eslab qolishi isbotlandi. Shu jumladan, 

autentik materiallar real hayotiy voqealarga asoslanganligi uchun, oʻquvchilar tilni egallashda 

berilgan koʻrsatkichlarga erisha oladi. Bu kabi materiallardan foydalanishdan koʻzlangan 

maqsad oʻquvchilarning sinfda va sinfdan tashqaridagi vaziyatlardagi muloqot jarayonida 

tildan unumli foydalanishidir. Koʻrinadiki, autentik materiallar lingvistik va nutqiy 

kompetensiyani uygʻunlashtirib qoʻllashga va bu orqali oʻquvchilarning kommunikativ 

kompetensiyasining takomillashtirishga imkoniyat yaratadi.  

Natijalar. Ingliz tili darslarida autentik manbalardan foydalanish orqali bir qancha 

afzalliklarga erishiladi:  

- autentik materiallar oʻquvchilarning talabi va qiziqishlariga qarab tanlanishi; ular 

yordamida oʻquvchilarga real hayotiy vaziyatlar taqdim etilishi;  

-oʻquvchilarning hayotiy vaziyatlarda olib boradigan muloqotlaridagi qiyinchiliklar, 

ikkilanishlarni bartaraf qilinishi;  

- darsda, darsdan tashqarida ham ulardan foydalanish imkoniyatining yaratilishi; 

- oʻquvchilarning ijtimoiy til qobiliyatlarini rivojlantirishi;  

- oʻqituvchi va oʻquvchilarning yaratuvchanlik qobiliyatini rivojlantirishi; doimo 

oʻquvchilarni oʻz istaklari bilan oʻqishga ilhomlanishi;  

- oʻqituvchi turli xil manbalardan foydalanib darslarni rang-barang boʻlishga erishilishi; 

- bilim darajasi past boʻlgan oʻquvchilar amaliyotda turli xil autentik topshiriqlarni 

bajarib yuqori natijalarni qoʻlga kiritishi;  

- ular tashqi dunyo bilan sinfxonada aloqani oʻrnatadi, tilni har xil kontekstda tilni 

qoʻllashni oʻrganish kabilar oʻquvchilarning kommunikativ kompetensiyasini samarali 

rivojlantirishga zamin yaratadi. 

Ingliz tili darslarida oʻquvchilarning kommunikativ kompetensiyasini takomillashtirish 

uchun oʻqituvchilar darslarda ingliz muhitini autentik materiallar yordamida yaratishlari 

hamda oʻquvchilarga erkin muloqot qilish imkoniyatlarini berishlari zarur, chunki oʻquvchi 

ingliz tilida oʻz his tuygʻularini teran ifoda eta olishi uchun u bilan muloqotdagi shaxsni yaqin 

olib, tushunib, erkin muloqot qilsagina oʻsha vaziyatda ular orasidagi muloqot muvaffaqiyatli 

amalga oshadi.  

Professional taʼlimda ingliz tili mashgʻulotlarida autentik materiallarni qoʻllash 

oʻquvchilarning kommunikativ kompetensiyasining hamma komponentlarini eklektik tarzda 

rivojlantirish orqali taʼlim sifatini yaxshilashda, sinfxonada tashqi dunyo bilan aloqa oʻrnatib, 

oʻquvchilarga tabiiy muhitda turli xil hayotiy vaziyatlarga tayanib, mahalliy soʻzlovchilar kabi 

kundalik hayotda, oilalarida, doʻstlar davrasida yaʼni tildan muvaffaqiyatli foydalanishga 

oʻrgatishga imkoniyatlar yaratadi. 

Xulosa. Xulosa oʻrnida shuni taʼkidlash joizki, oʻquvchilarning kommunikativ 

kompetensiyasining takomillashishi ularning fikrlarini ifodalash samaradorligi, leksikasining 

boyligi va til vositalaridan qayerda? qanday qilib? qachon? toʻgʻri foydalanishni bilishi, 

shuningdek, suhbatdoshi bilan muloqot paytida oʻz shaxsiy maʼnaviy-axloqiy holatini tartibga 

solish bilan belgilandi. 

